
Kandidati/ja: 1. Altin Mustafa
Tema: Edukimi i nxënësve për trashëgimi kulturore përmes vizitave në monumentet historike

ABSTRAKTI 
Trashëgimia kulturore është një nga elemenetet e rëndësishme që mund të ndikojë në edukimin e nxënësve për krijimin e identitetit historik si dhe ruajtjen e kujtesës historike. Prandaj mësimdhënësit në përgjithësi si dhe mësimdhënësit e Historisë në veçanti duhet të kujdesën për edukimin e nxënësve për ruajtjen e trashëgimisë kulturore dhe në këtë aspekt vizitat në monumentet historike e mundësojnë një edukim të tillë. 
Qëllimi i këtij studimi është që të paraqesim rolin e vizitave në monumentet historike për edukimin e nxënësve për Trashëgiminë kulturore. Edhe pjesë e këtij studimi është të theksojë rëndësinë e edukimit të nxënësve për trashëgiminë kulturore nëpërmjet përvojave të drejtpërdrejta, siç janë vizitat në monumentet historike. Këto vizita shërbejnë si mjet i fuqishëm për t’i njohur të rinjtë me të kaluarën, duke i ndihmuar të kuptojnë vlerat kombëtare, identitetin dhe historinë e popullit të tyre. Edukimi për trashëgiminë kulturore përmes vizitave në monumente historike është një mënyrë efektive dhe e domosdoshme për të forcuar ndjenjën kombëtare dhe për të përgatitur qytetarë të vetëdijshëm, të edukuar dhe të angazhuar në ruajtjen e vlerave historike. 
Për realizimin e këtij hulumtimi do të shfrytëzoj metodat hulumtuese, të cilat janë metoda cilësore dhe metoda sasiore. Gjatë realizimit të hulumtimit do të zhvilloj me nxënës pyetësor ku pjesëmarrës do të jenë rreth 300 nxënës nga shkollat e mesme të ulëta në komunën e Prishtinës dhe do të intervistohen 15 mësimdhënës në lëndën e Historisë, ku intervista me mësimdhënës do të jetë gjysmë e strukturuar.  
Ky hulumtim është i rëndësishëm sepse ndihmon në kuptimin e mënyrës se si vizitat në monumentet historike ndikojnë në edukimin kulturor të nxënësve. Duke analizuar përvojat dhe qëndrimet e nxënësve si dhe mendimet e mësimdhënësve, mund të vlerësojmë nëse këto aktivitete jashtëshkollore janë efektive në rritjen e vetëdijes për trashëgiminë kulturore. Vizitat në monumente nuk janë vetëm një mënyrë për të mësuar historinë, por edhe për të zhvilluar ndjenjën e identitetit, krenarisë dhe përgjegjësisë për ruajtjen e trashëgimisë. Po ashtu hulumtimi synon të nxjerrë në pah rëndësinë e lidhjes së drejtpërdrejtë të nxënësve me historinë përmes përvojave konkrete, si dhe të sugjerojë mënyra se si këto aktivitete mund të përmirësohen dhe integrohen më mirë në procesin mësimor.  
Fjalët kyçe: edukimi, identitet, nxënës, monumente historike, Trashëgimi kulturore, vizita



Kandidati/ja: 2.  Shefkije Peja
Tema: Mësimdhënia e kulturës së gjuhës – modeli i gjuhëtarit Zijadin Munishi

ABSTRAKT

Ky punim trajton rëndësinë që ka mësimdhënia e kulturës së gjuhës në shkollat e mesme, duke u mbështetur në modelin teorik dhe praktik të gjuhëtarit Zijadin Munishi. Qëllimi kryesor është të vlerësohet se si ndikojnë parimet e kulturës gjuhësore në motivimin dhe përfshirjen e nxënësve gjatë procesit të të nxënit të gjuhës shqipe. Munishi (1980, 1982, 1997) thekson se kultura e gjuhës nuk kufizohet vetëm në zotërimin e normave drejtshkrimore e drejtshqiptimore, por përfshin aftësinë për ta përdorur gjuhën në mënyrë të qartë, të saktë dhe të bukur në çdo rrethanë komunikimi. Sipas tij, shkolla duhet të jetë vendi ku përmes mësimdhënies së mirëfilltë dhe shembullit të mësuesit, zhvillohet vetëdija gjuhësore e nxënësve dhe aftësia për komunikim të kulturuar. Në këtë punim, përmes analizës së mendimeve të mësimdhënësve dhe nxënësve të klasave të njëmbëdhjeta në dy shkolla të mesme të komunave Prishtinë dhe Lipjan, shqyrtohet ndikimi I përdorimit të gjuhës standarde në motivimin e nxënësve për të mësuar gjuhën shqipe. Përdorimi I instrumenteve të hulumtimit pyetësorit për nxënës dhe intervistës gjysmë të strukturuar për mësimdhënës ka mundësuar mbledhjen e të dhënave të kombinuara, cilësore dhe sasiore. Të dhënat janë analizuar duke u fokusuar në perceptimet, qëndrimet dhe përvojat praktike që lidhen me mësimdhënien e kulturës së gjuhës. Rezultatet pritet të tregojnë se mësimdhënia e kulturës së gjuhës, e ndërtuar mbi parimet e Munishit, ndikon në mënyrë pozitive në përmirësimin e komunikimit të nxënësve dhe në rritjen e motivimit të tyre për të përdorur gjuhën standarde. Po ashtu, theksohet nevoja që mësimdhënësit të jenë model i drejtë gjuhësor dhe të zbatojnë metoda që forcojnë kulturën e të folurit dhe të shprehurit në klasë. Përfundimet e hulumtimit mund të kontribuojnë në përmirësimin e praktikave mësimore dhe në rritjen e cilësisë së mësimdhënies së gjuhës shqipe në sistemin arsimor Kosovar.

Fjalë kyçe: kulturë gjuhësore, mësimdhënie, Zijadin Munishi, gjuhë standarde, motivim, arsim.























Kandidati/ja: 3. Aferdita Daci

Tema: Roli i menaxhimit të klasës në motivimin e nxënësve në të mësuarit e lendës se historisë
ABSTRAKTI
Ky hulumtim synoi të shqyrtojë dhe të analizojë rolin dhe ndikimin e menaxhimit të klasës në motivimin e nxënësve gjatë të mësuarit të lëndës së historisë. Në një ambient arsimor ku sfidat pedagogjike janë të shumëfishta dhe motivimi i nxënësve luan një rol thelbësor në arritjet akademike, menaxhimi efektiv i klasës shihet si një faktor kyç për krijimin e një atmosfere pozitive dhe nxitëse për të nxënë. Menaxhimi i klasës, si një komponent i rëndësishëm i procesit mësimor, përfshin vendosjen e rregullave të qarta, ndërtimin e marrëdhënieve të respektueshme ndërmjet mësimdhënësit dhe nxënësve, si dhe krijimin e kushteve që nxisin pjesëmarrjen aktive dhe bashkëpunimin. 
Hulumtimi përfshin një rishikim të literaturës ekzistuese për të kuptuar teoritë dhe praktikat më efektive të menaxhimit të klasës dhe ndikimin e tyre në motivimin e nxënësve, veçanërisht në lëndën e historisë. Një vëmendje e veçantë i kushtohet mënyrave se si strategjitë e menaxhimit ndihmojnë në krijimin e një mjedisi të sigurt, të strukturuar dhe mbështetës, duke ndikuar pozitivisht në interesimin dhe angazhimin e nxënësve në orët e historisë. Gjithashtu, hulumtimi eksploron lidhjen ndërmjet sjelljes së nxënësve, qasjes së mësimdhënësve dhe rezultatave mësimore. 
Metodologjia e hulumtimit përfshinte intervista me mësimdhënës të historisë në shkolla të ndryshme, vëzhgim të drejtpërdrejtë të orëve mësimore, si dhe pyetësorë për nxënësit me qëllim vlerësimin e perceptimeve dhe përvojave të tyre lidhur me menaxhimin e klasës dhe motivimin. Mostra do të përfshijë 100 nxënës të dy shkollave, të asaj “Hasan Prishtina” dhe “Naim Frashëri”, të komunës së Ferizajit, si dhe 8 mësimdhënës të lëndës së historisë. Përmes këtyre metodave, hulumtimi synonte të identifikojë praktikat më efektive të menaxhimit të klasës, sfidat që hasen në këtë drejtim, si dhe mënyrat për të përmirësuar motivimin dhe cilësinë e të nxënit të historisë në shkollat tona.

Fjalët kyçe: histori, menaxhim klase, motivim, mësimdhënie, disiplinë.








Kandidati/ja: 4. Mimoza Rushiti Hashani
Tema: Shfrytëzimi i mediave sociale në mësimdhënien e historisë
ABSTRAKTI
                    
Ky hulumtim synon të analizojë shfrytëzimin e mediave sociale në mësimdhënien e historisë dhe ndikimin e tyre në praktikat pedagogjike, angazhimin e nxënësve dhe rezultatet e të nxënit. Në kontekstin e zhvillimeve të shpejta teknologjike dhe digjitalizimit të arsimit, studimi fokusohet në mënyrën se si platformat e mediave sociale mund të shërbejnë si mjete mbështetëse për përmirësimin e mësimdhënies së historisë, një disiplinë që tradicionalisht është bazuar në metoda më konvencionale të mësimit.

Hulumtimi është realizuar duke përdorur një qasje sasiore, përmes një modeli përshkrues të anketës me prerje tërthore. Të dhënat janë mbledhur nga mësues të historisë të ciklit të mesëm, përmes një pyetësori të strukturuar me shkallë Likert. Analiza e të dhënave është kryer duke përdorur statistika përshkruese dhe analiza inferenciale, përfshirë analizën e korrelacionit Pearson, me qëllim testimin e hipotezave të studimit.

Rezultatet e hulumtimit tregojnë se ekziston një lidhje pozitive dhe statistikisht e rëndësishme ndërmjet përdorimit të mediave sociale dhe angazhimit të nxënësve në mësimet e historisë. Gjithashtu, gjetjet tregojnë se mungesa e trajnimit profesional paraqet një sfidë të rëndësishme për mësuesit në integrimin efektiv të mediave sociale. Studimi evidenton se përdorimi i këtyre platformave kontribuon në zhvillimin e aftësive të të menduarit kritik dhe të hetimit historik tek nxënësit, duke nxitur analizën e burimeve dhe interpretimin e ngjarjeve historike.

Në përfundim, studimi konkludon se mediat sociale përbëjnë një mjet të vlefshëm për modernizimin e mësimdhënies së historisë, për sa kohë që ato përdoren në mënyrë të planifikuar, pedagogjikisht të justifikuar dhe të mbështetur nga trajnimi profesional dhe infrastruktura adekuate. Gjetjet e këtij hulumtimi ofrojnë implikime të rëndësishme për mësuesit, shkollat dhe politikëbërësit arsimorë në epokën digjitale.

Fjalë kyçe: media sociale, mësimdhënie e historisë, angazhim i nxënësve, të menduarit kritik, edukim digjital










Kandidati/ja: 5.  Burim Ugzmajli
Tema: Roli i trajnimeve në zhvillimin profesional të mësimdhënësve të historisë

ABSTRAKTI
                    
Ky hulumtim synon të analizojë rolin e trajnimit për zhvillim profesional në përmirësimin e praktikave mësimore të mësimdhënësve të historisë, me fokus në njohuritë përmbajtësore, metodologjitë e mësimdhënies dhe angazhimin e nxënësve. Studimi bazohet në një qasje sasiore dhe përdor dizajn korrelacional përshkrues për të shqyrtuar marrëdhëniet ndërmjet pjesëmarrjes së mësimdhënësve në programe të zhvillimit profesional dhe efektivitetit të tyre në mësimdhënien e historisë. Të dhënat janë mbledhur përmes një pyetësori të strukturuar me shkallë Likert, i administruar te mësimdhënësit e historisë të klasave 6–12 në komunën e Ferizajt me rrethinë. Analiza e të dhënave është realizuar duke përdorur statistika përshkruese dhe analiza të korrelacionit (Pearson), me qëllim të verifikimit të hipotezave të studimit. 

Rezultatet tregojnë se ekziston një lidhje pozitive dhe statistikisht e rëndësishme ndërmjet zhvillimit profesional dhe përmirësimit të njohurive historike, adoptimit të metodologjive inovative dhe rritjes së angazhimit të nxënësve në mësimet e historisë. Studimi konkludon se zhvillimi profesional i vazhdueshëm dhe i strukturuar përbën një faktor kyç në rritjen e cilësisë së mësimdhënies së historisë dhe në promovimin e të menduarit kritik te nxënësit.

Fjalë kyçe: zhvillimi profesional, trajnim i mësimdhënësve, mësimdhënia e historisë, metodologji inovative, angazhimi i nxënësve
















Kandidati/ja: 6. Lumbardha Bajraliu Hashani
Tema: Përfshirja e religjioneve në tekstet shkollore të historisë nga klasa VI–IX
ABSTRAKTI

Ky studim analizon përfaqësimin e religjioneve dhe zhvillimin e tyre historik në tekstet shkollore të historisë për klasat VI–IX në arsimin parauniversitar. Qëllimi i hulumtimit është të vlerësojë shkallën e pranisë, shpeshtësinë, thellësinë e trajtimit dhe pozicionimin narrativ të përmbajtjeve religjioze, si dhe të identifikojë paragjykimet dhe lëshimet e mundshme në paraqitjen e historisë religjioze. Studimi është realizuar përmes një qasjeje sasiore të analizës së përmbajtjes, duke përfshirë tetë tekste shkollore të historisë për klasat VI–IX, të miratuara zyrtarisht dhe të përdorura në praktikën mësimore. Analiza është mbështetur në kategorizimin dhe numërimin sistematik të referencave religjioze, vlerësimin e hapësirës së dedikuar për temat fetare dhe analizën e nivelit të thellësisë së trajtimit të tyre. Për të validuar gjetjet e analizës së teksteve, është përdorur gjithashtu një anketë mbështetëse me tridhjetë mësimdhënës historie, ndërsa të dhënat janë përpunuar përmes statistikave përshkruese dhe krahasuese. Rezultatet tregojnë se përmbajtjet religjioze janë të pranishme në të gjitha tekstet e analizuara, por trajtohen kryesisht në mënyrë të kufizuar dhe përshkruese. Religjioni paraqitet shpesh si element dytësor ose periferik në narrativën historike, me mungesë të analizës së thelluar mbi rolin e tij shoqëror, kulturor dhe politik. Besimet e hershme dhe diversiteti fetar trajtohen në mënyrë sipërfaqësore, ndërsa krahasimet ndërfetare dhe perspektivat pluraliste janë të kufizuara. Studimi konkludon se ekziston nevoja për rishikim të teksteve shkollore dhe të qasjeve didaktike, me qëllim përmirësimin e edukimit historik dhe zhvillimin e mendimit kritik dhe tolerancës ndërfetare tek
nxënësit.
Fjalë kyçe: edukim historik, religjion, tekste shkollore, analiza e përmbajtjes.

